Thema: Blwyddyn Ysgol Newydd
Edrych ymlaen – Martin Luther King
Mae croeso i chi addasu’r gwasanaeth ar gyfer eich ardal/plant.
Mae sleidiau Ppt wedi eu paratoi, ond nid oes rhaid eu defnyddio.

· Croeso’n ôl i Ysgol..........
· Rydyn ni wedi bod adre am 6 wythnos. Tybed be mae pawb wedi bod yn wneud?

· Gwylio’r teledu.

Chwarae gemau cyfrifiadur
Treulio amser ar Facebook
Skypio
Tecstio

Cwyno’n ddiddiwedd eich bod chi’n bored
Criced yn y parc

Mynd ar wyliau
Mynd ar y beic

Darllen...
Siopa – ‘retail therapy’

(Mae croeso i chi gynnwys unrhyw esiamplau addas eraill – helpu ar y fferm; helpu mam yn y tŷ; coginio a.y.y.b)

· Mae’n braf i edrych yn ôl ond mae blwyddyn ysgol 2013  i 2014 (neu 2014-2015 a.y.y.b) yn ein wynebu. Mae’n rhaid i ni edrych ymlaen. 

Sleid 2: Geiriau’r gân isod

· Dyma eiriau o gân Gymraeg sy’n sôn am edrych ymlaen: 

Mae ddoe wedi mynd, Mae heddiw’n eiddo i ni, 

Dyw fory heb ei gyffwrdd, Mae’r dyfodol yn ein dwylo ni.

· Dydyn ni ddim yn gwybod be sy am ddigwydd yn ystod y flwyddyn. Mae pob diwrnod yn newydd ac yn llawn o bosibiliadau.

· Mae ganddon ni i gyd atgofion hapus am bethau sy wedi digwydd yn ein bywydau. Mae ganddon ni atgofion hapus am yr Haf sy newydd fynd heibio. Ond rhaid i ni beidio edrych gormod yn ôl  - mae’n rhaid i ni edrych ymlaen.

· Pa sialensiau fydd gan yfory? Mae’r dyfodol yn ein dwylo ni, ac mae’n rhaid i ni drïo ein gorau glas i gyrraedd ein llawn botensial. Dydyn ni ddim eisiau mynd yn hen a dweud, ‘O! Dyna biti, nes i ddim ymdrechu o gwbl yn yr ysgol. Nes i byth gymryd rhan mewn unrhyw weithgaredd. Nes i byth hyd yn oed drïo ateb unrhyw gwestiwn. Doeddwn i ddim hyd yn oed yn gwrando ar yr athro/athrawes yn siarad!’
Sleid 3: Martin Luther King

· Roedd yna ddyn dylanwadol iawn yn byw yn America yn y 1960au, a’i enw oedd Martin Luther King. Roedd Martin Luther King yn ddyn du oedd yn edrych ymlaen i’r dyfodol. Roedd o’n edrych ymlaen i amser pan fyddai pobl croen ddu yn cael byw yn gyfartal â phobl gwyn.

Sleid 4: Esiampl o’r annhegwch

· Yn y 1960au yn America doedd pobl ddu ddim yn cael bywyd teg. Doeddwn nhw ddim yn cael defnyddio’r un adeiladau, ysgolion, bysiau, siopau, na hyd yn oed traethau glan-y-môr â phobl wyn.
Sleid 5: Y dorf enfawr yn gwrando ar M.L.King
· Dywedodd Martin Luther King wrth filiynau o bobl beth oedd e’n freuddwydio am y dyfodol:
· Mae gen i freuddwyd y bydd fy mhlant ryw ddydd, yn cael eu barnu nid yn ôl lliw eu croen ond yn ôl cryfder eu cymeriad. 
· Mae gen i freuddwyd y bydd plant du a gwyn yn gallu dal dwylo fel brodyr a chwiorydd. 
· Pan fydd rhyddid yn ben, byddwn yn prysuro’r dydd y bydd holl blant Duw ... yn gallu dal dwylo a chanu geiriau’r hen gân Negroaidd honno, “Rhydd o’r diwedd! Rhydd o’r diwedd! Diolch i’r Arglwydd Iôr, rwy’n rhydd o’r diwedd!”
· Edrychodd Martin Luther King ymlaen i’r dyfodol ac erbyn heddiw mae America wedi cael Arlywydd croenddu – sef Barac Obama. 

· Roedd Martin Luther King yn Gristion, a dyma rai o adnodau o’r Beibl sy’n dweud ein bod ni i gyd yr un fath â’n gilydd o flaen Duw;
Sleid 6: Yr adnod isod
Dych chi i gyd yn blant Duw drwy gredu yn y Meseia Iesu.  Sdim ots os ydych chi'n Iddew neu'n perthyn i genedl arall, yn gaethwas neu'n ddinesydd rhydd, yn ddyn neu'n wraig — dych chi i gyd fel un teulu sy'n perthyn i'r Meseia Iesu. (Galatiaid 3:26-27)
Ar ddechrau blwyddyn ysgol newydd beth am wrando ar eiriau’r gân unwaith eto:-  Mae ddoe wedi mynd, Mae heddiw’n eiddo i ni, 

Dyw fory heb ei gyffwrdd, Mae’r dyfodol yn ein dwylo ni.

·  Gweddïwn: 
Ein Tad, ar ddechrau blwyddyn ysgol newydd helpa ni i fod yn hyderus. Helpa ni i sylweddoli fod fory heb ei gyffwrdd, a bod y dyfodol yn ein dwylo ni. Helpa ni i sylweddoli bod popeth yn bosib gyda ti. Doedd Martin Luther King ddim wedi anobeithio wrth weld pobl croenddu yn dioddef – roedd e wedi edrych ymlaen yn hyderus i’r dyfodol a bu newid mawr. Diolchwn i ti, ein Tad nefol, am dy gariad a dy ofal. Amen.

